
	U zitellu fiore

(Vincent Wagner, théatre d’images 6, Hatier)

	Mi chjamu Victor Ndae, di a sterpa di l’Etangì. Sò ingrandatu ind’è a casuccia di mamma, nantu à i poghji neri di Mokobè.

Quandu eru zitellu, acqua, ùn ci ne fallava mai.

A terra era secca è petricosa, cuperta à pruni è tanghi.

	Ind’è noi sò sempre state belle e donne cù i so vestiti culuriti è e so curonne di baioccule.
Trà tutte, Sulea era a più bella.

Ma, figlioli, Sulea ùn ne pudia fà, è, in paese, a si pigliavanu à a risa.

	Ind’è u circondu di Mokobè, ùn c’era chè un pozzu à mezu à e petre.

Si conta chì una mane di sciappittana, quandu chì Sulea venia à circà l’acqua, una vechjetta stanca s’hè avvicinata.

- O cara, dammi à beie ch’aghju a cannella asciuta.

Sulea li hà porsu a zucca piena d’acqua è a vechja l’hà beta sana sana.

- Sì bella brava, o cara. Anch’eo l’aghju da esse cun tè. Sunnieghji d’avè un figliolu. A socu. A sentu…

Rallegrati puru. Da quì à nove mesi, un zitellu impierà a casa di gioia. Sarà u toiu. Ferà a to furtuna è quella di u to maritu. Ma, attenti ! Ch’ellu si franchi sempre di l’acqua piuvana !!!

	Subitu, hè stata spaventata a giuvanotta è si n’hè vultata à piattassi in paese.

	Era forse appena strega quella vechjetta.S’hè attundulitu pianu pianu u corpu di Sulea. È quandu hè ghjunta a novesima luna, un ciucciu s’hè messu à mughjà ind’è a casuccia. S’hè inguantatu, subitu subitu u tam tam di u babbu è s’hè messu à sunnà.

L’anu chjamatu Nanemà, quellu chì canta.

	Da ch’ellu pigliava u so tam tam Nanemà, i paisani venianu tutti à stallu à sente è à ballà. 
Parianu incantesimati.

	Sunnava di tam tam quand’ellu suffiava u sciroccu. Sunnava dinò di tam tam ogni sera perf à piacè à a mamma. Sunnava ancu quand’ellu c’era una festa in paese.

In ogni locu, ognunu a sapia, ch’in in Mokobè c’era un zitellucciu chì sunnava di  tam tam è chì a so musica era cum’è u cantu di l’acelli.

	Per i so vinti anni, s’hè innamuratu di a figliola di Nangai u stazzunaru. U paese sanu era alegria chì ci avia da esseci u matrimoniu.

Ma, era bella impenserita Sulea. Ùn vulia micca ,ella, chì u figliolu sunnessi d’un strumentu di musica per e so nozze. Avia u penseru ch’ell’ùn accadessi qualchì disgrazia.

U giuvanotte ùn vulia à stà à sente à mamma. Ellu vulia sunnà per ringrazià a ghjente                                                    venuta à u matrimoniu.

	D’infatti, hà sunnatu di tutti i strumenti Nanemà ; hà sunnatu a notte sana !

L’invitati ballavanu tutti cum’è s’elli fussinu incantesimati.

	Si n’hè purtatu u cantu di Nanemà, u ventu, aldilà di i monti, è da tutte e parte, hè ghjunta una mansa d’animali per stallu à sente è per ballà. Parianu tutti incantesimati.

	Hè accadutu tandu una cosa incredibule : Ancu i nuli sò ghjunti à sente a musica è à ballà… 
È i nuli, per fà vede quant’elli eranu cummossi anu cappiatu.

Elli torna parianu incantesimati.

	Era a prima volta ch’ellu piuvia in Mokobè!

	– Da ch’ellu hè statu toccu da l’acqua, hè smaritu Nanemà.

Di colpu s’hè surpata l’acqua a terra, hè crisciuta l’erba, sò fiuriti l’arburetti è si sò cuperti à frutti l’arburi. Tandu, sò ghjunti l’acelli à agruttassi sottu à e fronde.
Per via di l’amore di i nuli, nanemà era diventatu un fiore !

	Mi chjamu victor ndae, di a sterpa di l’Etangì, è oghje, ind’è u mio paese si campa bè. Pare chì dapoi, in ricordu di Nanemà, l’omi coglienu i fiori da rigalalli à e so innamurate.

